
Nd. 52. Frumvarp til laga [42. mál]
um breyting á lögum nr. 97 12. desember 1945, um breyting á lögum nr. 44 19. júní
1933, um stofnun happdrættis fyrir Ísland.

(Lagt fyrir Alþingi á 71. löggjafarþingi, 1951.)

1. gr.
Í stað ,,25000" í 1. gr. laganna komi: 30000.

2. gr.
Lög þessi öðlast þegar gildi.

Athugasemdir við lagafrumvarp þetta.
Frumvarp þetta er borið fram eftir ósk stjórnar Happdrættis Háskóla Íslands,

eg fylgdi því svo hljóðandi greinargerð:
"Happdrætti Háskóla Íslands hefur frá upphafi haft til sölu 25000 hlutamiða,

sem eru seldir ýmist sem heilir, hálfir eða fjórðungshlutir. Sala hlutanna hefur
aukizt ár frá ári, þangað til hún var orðin 93-94% af þeim hlutum, sem eru á
boðstólum, en verið nokkuð jöfn síðustu 5 árin. Óseldir eru eingöngu fjórðungs-
hlutir, dreifðir milli margra umboða og ósamstæðir, þ. e. sumir fjórðungar hlut-
arins seldir, aðrir óseldir. Hins vegar eru heilu og hálfu hlutirnir uppgengnir fyrir
löngu, og hefur verið talsverð eftirspurn eftir þeim i mörg ár, sem ekki hefur
verið unnt að fullnægja. Með því að fjölga heilum og hálfum hlutum mætti takast
að auka veltu happdrættisins að nokkrum mun.

Forráðamenn háskólans telja einsætt að hagnýta sem bezt alla þá tekjuvon,
er einkaréttur til peningahappdrættisins veitir honum. Verkefni eru mörg fram-
undan, óleyst og aðkallandi: lagfæring og girðing háskólalóðarinnar, því að það,
sem framkvæmt hefur verið síðastliðin 3 sumur, er mestallt í skuld, enn fremur
að byggja yfir náttúrugripasafnið, sem þolir litla bið. Happdrættið hefur nokkrum
sinnum fengið leyfi til þess að hækka verð hlutanna og auka veltu sína til sam-
ræmis við hækkað verðlag, en sú aukning hefur jafnan verið eftir á og aldrei
til fulls samræmis við verðlagið, og eftir skamma stund hefur það svo verið komið
langt á undan á nýjan leik. Þetta er að vísu eðlilegt, og hlýtur svo að vera, því að
þess verður jafnan að gæta, að hækkunin verði ekki það frekleg, að afturkippur
komi í söluna. Á hinn bóginn hafa allar þær framkvæmdir, sem happdrættinu
er ætlað að stunda undir (byggingarkostnaður) hækkað meira en meðalhækkun
verðlags og kaupgjalds nemur. Eru tekjur þær, sem happdrættið hefur nú, ekki
eins notadrjúgar til þeirra hluta og tekjur þess fyrir ófriðinn, enda þótt talsvert
fleiri hlutir séu nú seldir heldur en þá.

Með skírskotun til framanritaðs leyfir háskólinn sér að fara fram á heimild
til þess að fjölga happdrættishlutunum úr 25000 í 30000, sem að mestu leyti yrðu
i heilum og hálfum hlutum. Jafnframt yrði vinningum fjölgað um 2500, svo að
þeir yrðu samtals 10000 á ári, eða 1 vinningur á móti hverjum 3 hlutum."


